REZIME RADA

Današnje vrijeme je pod jakim utjecajem diskusija o klimatskim promjenama, Kyoto-protokolu ili o ograničenim količinama rezervi nafte i plina. Povećanje efikasnosti, korištenje fosilnih energetskih resursa i upotreba obnovljivih izvora energije su neizbježna posljedica tih činjenica i sadržane su u raznim strategijama za rješenje problema osiguranja potreba za energijom.

Evropska unija je svojim strateškim dokumentima identifikovala opcije, otvorila rasprave i pokrenula procese donošenja akcionih planova na nacionalnim, regionalnim, lokalnim, nivou industrije i pojedinačnih potrošača, kako bi se iskoristili svi potencijali za energetski efikasne uštede. Prema EU legislativi sve njene članice treba do 2020. godine da realiziraju strateški plan 20-20-20, odnosno da ostvare uštede energije od 20%, povećaju energetsku efikasnost za 20% i omoguće da se najmanje 20% potreba za energijom dobiju iz obnovljivih energetskih izvora. Samo implementiranjem Direktive o energetskom učinku zgrada (2002/91/EC), počev od 2006, ostvariće se ušteda energije procijenjena na približno 40 Mtoe
 u periodu do 2020. 

Evidentno je kašnjenje u uređivanju energetskog sektora Bosne i Hercegovine u odnosu na zemlje Evropske unije. Da bi se postavili realni i ostvarivi strateški ciljevi neophodno je ubrzati procese uspostave institucionalnih struktura i nadležnosti u oblasti energetskog sektora.

Globalni izazovi u budućnosti ogledaju se u redukciji potrošnje energije, uz održanje ili postizanje višeg nivoa komfora življenja. Važan korak u tom smijeru su različiti građevinski energetski standardi koji se počinju primjenjivati u Evropi. U Njemačkoj i Austriji taj standard naziva se "Passivhaus" standard, u Švicarskoj se naziva "Minergie" standard.
Energetski samo-održiva kuća temelji se na optimalnom korištenju postojećih energetskih, arhitektonskih i građevinskih resursa. Pri tome, takve kuće trebaju zadovoljiti dva uslova: komfor stanovanja i rada i minimalnu upotrebu konvencionalnih energetskih resursa. 

Kvaliteta planiranja objekata za stanovanje i za poslovne aktivnosti temelji se na realizaciji balansa dobre toplotne izolacije i najmanjih troškova za njihovu izgradnju. 

Enegetski audit tipskog porodičnog stambenog objekta, prikazan u ovom radu, pokazao je da bi na objektu nakon izvršene, finansijski relativno povoljne sanacije, došlo do smanjenja potrošnje energenata za 52% i do prosječnog smanjenja emisije CO2  sa 16 t na 7,7 t (48%) u jednoj sezoni grijanja.

Istraživanja i razvoj programa koji obuhvataju danas sve raspoložive energetske opcije zahtijevaju snažno i održivo prisustvo znanosti koje će strateški efikasno upravljati svjetskim energetskim resursima, jer ni jedan energetski resurs ne može riješiti sve svjetske energetske potrebe. 







